
Moito máis que 1977. A dimensión histórica do conflito  
de Encrobas desde a memoria e a experiencia colectivas1

David Fontán Bestilleiro
Grupo de Investigación Histagra - CISPAC, Universidade de Santiago de Compostela

De entre todos os conflitos que tiveron lugar no rural galego no contexto da transi-
ción democrática, a loita das veciñas e veciños de Encrobas2 (Cerceda, A Coruña) 
na defensa das súas terras perante a ameaza da explotación mineira proxectada 
por FENOSA foi probablemente o de maior proxección social, tanto naquela altura 
como nas décadas posteriores. Trátase dun episodio que xerou grande solidarieda-
de en distintas capas da sociedade galega, e que con certa distancia temporal mes-
mo chegaría a ser considerado un marco fundacional para o nacionalismo galego 
contemporáneo.

Neste capítulo presentamos brevemente a construción da narrativa hexemónica 
sobre o conflito para logo propoñermos unha reinterpretación en perspectiva his-
tórica, a partir dunha ollada de longa duración e colocando o foco sobre a comu-
nidade. Co ano de 1977 a modo de eixo, trazamos continuidades e rupturas entre 
este ciclo de acción colectiva e outros procesos previos e posteriores, revisando a 
capacidade de mobilización e de organización endóxenas e calibrando o peso da 
memoria e a experiencia colectivas como factores explicativos.

1   Este traballo enmárcase nos proxectos do Ministerio de Ciencia, Innovación y Universidades Violencia, 
delincuencia y conflictividad en tiempos de paz y de guerra en el mundo rural, 1850-1980 (PID2023-152532NB-I00) 
e Reconstruir y deconstruir los sistemas de innovación agraria en el siglo xx. Evidencias históricas de la agricultura 
atlántica para un futuro sostenible (PID2024-155185NB-I00).

2   Encrobas é unha parroquia do concello de Cerceda que se encontra a uns 25 quilómetros ao sur da cidade 
da Coruña. Fronte ás 1114 persoas rexistradas nos 70, hoxe a parroquia conta con pouco máis de 400 habitantes —a 
maior parte residentes nunha urbanización construída a partir dos 80 no monte Xalo e menos de 50 nas aldeas que 
resistiron o avance da mina—, segundo datos recollidos do Instituto Nacional de Estadística (INE) para o ano 2023.

Unha narrativa que nos interpela

A esquerda nacionalista galega, sobre todo a través das Comisións Labregas 
(CC. LL.),3 exerceu un rol esencial no desenvolvemento e particularmente na gran-
de repercusión deste conflito socioambiental no final da década de 1970. Os seus 
cadros, que tomaron parte no conflito, souberon aproveitar un contexto de mu-
danza de réxime no que os medios de comunicación se mostraban especialmente 
receptivos a temas e enfoques de tipo social e democratizador.4

Na súa aposta discursiva e mediática, as CC. LL. tentaron darlle á problemática 
de Encrobas unha proxección que fose alén das reivindicacións veciñais. Así o 
explicaba o sociólogo Ramón Muñiz, na altura membro da organización, nunha 
entrevista outorgada ao xornal Vieiros en 2007, conmemorando os trinta anos do 
cénit daquel conflito: «A estratexia de Comisións Labregas era concienciar aos la-
bregos para resistir, e, sobre todo, facer que o problema repercutise en toda Galiza 
e non fose só unha cousa do agro, senón que tamén se estendese ás cidades». E 
engadía: «A revolta das Encrobas foi o xermolo do nacionalismo actual»;5 unha idea 
que continúa a facer parte do imaxinario colectivo do nacionalismo galego, como 
demostra o discurso de apertura da actual voceira do Bloque Nacionalista Galego 
(BNG) na XVI Asemblea Nacional do Partido, en 2017: «o BNG tamén é fillo das 
loitas nas Encrobas, da ANPG, de Moncho Valcarce (…)».6

O nome de Moncho Valcarce, sacerdote membro das CC. LL. e cabeza visible 
da organización nesta e noutras loitas sociais contemporáneas, ficaría a partir de 
entón unido para sempre ao desta parroquia. Denominado popularmente como 
o cura das Encrobas a pesar de non ter exercido nunca alí, Valcarce pasaría á pos-
teridade como a figura máis recoñecida do conflito, tal e como demostra o busto 
instalado en 2002 xunto á igrexa de Encrobas, onde a veciñanza e outras persoas 
simpatizantes realizan unha homenaxe anual. Xácome Santos, tamén participante 
no conflito como militante das CC. LL. e entrevistado no marco desta investiga-
ción, expresábase así nun documental dedicado á súa figura: «Conseguiuse case 
todo o que os labregos reclamaban, e detrás desa loita, indubidablemente, estaba 

3   Nacidas no inicio dos 70 e legalizadas en 1977, as CC. LL. eran unha organización sindical agraria vincula-
da á Unión do Pobo Galego (UPG), partido que anos despois participaría da fundación do Bloque Nacionalista 
Galego (BNG). Justo G. Beramendi, J. e Xosé M. Núñez Seixas: O Nacionalismo Galego, Vigo: A Nosa Terra, 1995.

4   Nieves Herrero Pérez: «Paisajes de una mina a cielo abierto». En José Luis García García y otros, Los últimos 
mineros: un estudio antropológico sobre la minería en España, Madrid: CIS, 2002.

5   Entrevista a Ramón Muñiz, Vieiros, 15.02.2007. Dispoñible en <https://vieiros.com/nova/56342/ramon-
muniz-a-revolta-das-encrobas-foi-o-xermolo-do-nacionalismo-actual/>.

6   Algunha referencia pública sobre a cuestión pode consultarse na cobertura do xornal Praza.gal. Dispoñible 
en <https://praza.gal/politica/ponton-ltemos-as-portas-abertas-a-todas-as-persoas-que-senten-galizar/>.

Comisións Labregas. E sobre todo estaba liderando toda esa loita Moncho Valcarce. 
Sufriu cadea, detencións, multas…».7

Na construción da narrativa socialmente compartida arredor da revolta das En-
crobas tamén xogaron un papel central as fotografías realizadas polo fotoxornalista 
Xosé Castro para La Voz de Galicia. Estas imaxes, que encaixan coas representa-
cións máis populares da identidade labrega galega,8 foron convertidas en auténticas 
iconas da fotografía galega contemporánea9 e tiveron moito que ver coa enorme 
repercusión do conflito e mais coa súa mistificación, contribuíndo a reforzar unha 
maneira de ollar o rural galego daqueles anos. Mulleres de escuro armadas de apei-
ros e paraugas contra gardas civís de tricorne e pistola. O branco e negro. A tradi-
ción. A dignidade nunha derrota que se presenta inevitable.

7   Roi Carballido: Moncho Valcarce, O cura das Encrobas (DVD), Galicia: A Fraga Maldita, 2003.
8   Nieves Herrero Pérez: «El conflicto de As Encrobas (1976-1979). La prensa gallega y la representación de la 

identidad campesina», I/C-Revista Científica de Información y Comunicación, n.º 5, pp. 478-499, 2008.
9   Margarita Ledo Andión: «Fotografías desde donde el mundo se llama Galicia», Revista Latina de Comuni-

cación Social, núm 65, pp. 146-158, 2010.

Imaxe 1. Enfrontamentos nos montes de Encrobas con motivo das tentativas de expropiación, 
15.02.1977. Fotografía realizada por Xosé Castro para La Voz de Galicia e cedida por el para a súa 
reprodución neste artigo.

Por unha nova interpretación: comunidade e longa duración

Non é o obxectivo do noso traballo discutir o papel que xogaron os cadros nacio-
nalistas en Encrobas durante aquela primeira fase do conflito, no contexto da tran-
sición á democracia. A súa participación foi chave, como se pode extraer da análise 
das fontes de que dispoñemos, comezando polas memorias das veciñas e veciños. 
Porén, consideramos que a narrativa construída arredor destes feitos minimizou 
as dimensións do conflito, restrinxindo unha problemática de varias décadas aos 
seus momentos máis quentes, en torno a 1977, e reduciu a capacidade de axencia 
das comunidades afectadas, subalternizando o seu papel e desatendendo as lóxicas 
que as levaron a mobilizarse e organizarse.

Partimos desta narrativa, en definitiva, porque a súa análise crítica nos permi-
tiu comezar a facernos preguntas. Para isto tamén nos foron de moita axuda as 
suxestivas fotografías de Xosé Castro. Quen son esas persoas que se mobilizan? De 
onde veñen? É dicir, cal é a súa historia e a súa experiencia? E a onde van? Ou, dito 
doutro xeito, cales son as súas motivacións e de que maneira a súa acción inflúe no 
que sucederá despois, no transcurso dun proceso de conflitividade socioambiental 
que xa se estende durante cincuenta anos?

No campo da investigación histórica, os escasos estudos que se achegaron a este 
conflito socioambiental centráronse no sucedido entre os anos 1976 e 1977, retro-
traéndose como máximo a 1974 por ser este o ano no que FENOSA compra os de-
reitos de explotación da futura mina de lignito de Encrobas e o goberno franquista, 
no marco da crise do petróleo de 1973, aproba o decreto de utilidade pública, que 
logo permitiría a expropiación forzosa e de urxencia das terras. É o caso de Lanero 
Táboas,10 que traballou desde a teoría dos movementos sociais atendendo ao papel 
dos axentes externos e ás ligazóns entre eles e os veciños afectados, demostrando a 
validez analítica dos conceptos de estrutura de oportunidades políticas e repertorio 
de acción colectiva11 e tamén o dos marcos de acción colectiva.12 Por outro lado, a 
autora que realizou máis publicacións arredor deste caso de estudo, a antropóloga 
Herrero Pérez,13 tamén tratou a fase do conflito que se desenvolve nos anos 90, coa 
ampliación da mina cara ao centro do val, analizando a influencia desta explotación 
sobre a vida dos veciños nas décadas que seguiron á súa instalación.

10   Daniel Lanero Táboas: «Comunidad rural, conflicto socioambiental y organizaciones políticas en la Galicia 
de la transición. El caso de “As Encrobas”, 1976-1977», Historia Ambiental Latinoamericana y Caribeña (HALAC) 
Revista De La Solcha, vol. 2, n.º 2, pp. 160-196, 2013.

11   Charles Tilly: From mobilization to revolution, Reading (Massachussets): Addison-Wesley, 1978.
12   Sidney Tarrow: El poder en movimiento. Los movimientos sociales, la acción colectiva y la política, Madrid: 

Alianza Editorial, 2012
13   Nieves Herrero Pérez: As Encrobas, unha memoria expropiada, A Coruña: Novo Século, 1995.

No noso caso, a primeira fase do conflito socioambiental vinculado á constru-
ción da mina, que se abre en 1974, funcionou para nós como un eixo desde o que 
estender a ollada, para atrás e para adiante. Partimos da hipótese de que interpretar 
desde a historia o que sucede en Encrobas durante os anos quentes da transición 
democrática require ir máis alá dunha análise de contexto, colocando as comunida-
des no centro e poñendo as lentes da longa duración, estudando a súa capacidade 
organizativa e de acción ante distintas problemáticas e en circunstancias sociopo-
líticas diversas. Require, en definitiva, facer historia. Mais tamén manexamos unha 
segunda hipótese: entender a dimensión do que sucede no seo da comunidade coa 
chegada deste proxecto industrial tamén é esencial para poder analizar os distintos 
ciclos de organización e de mobilización que se darán nas décadas seguintes, ao 
longo de cinco décadas de conflitividade socioambiental.

Así, co obxectivo de comprendermos a acción colectiva en toda a súa profun-
didade emprendemos unha análise histórica na longa duración, co foco na co-
munidade local —ou mellor dito nas comunidades, diversas e heteroxéneas, que 
conformaron historicamente Encrobas—14 e nas súas dinámicas de mobilización, 
organización e resistencias desde inicios do século xx até entrado o século xxi. 
De cara a podermos desenvolver estas ideas, ás que nos achegamos aquí de xeito 
panorámico, traballamos con multiplicidade de fontes. Para o presente texto apoiá-
monos en diversa documentación de arquivo, particularmente naquela relativa aos 
censos municipais, ao movemento asociativo, á vida política local, ao ámbito xu-
dicial, etc.; utilizamos algúns resultados extraídos dunha ampla revisión hemero-
gráfica, que se estendeu ao longo de todo o período de estudo; e tamén bebemos 
da información recollida de varias entrevistas —en total foron realizadas máis de 
vinte a partir dunha serie de perfís definidos previamente, co obxectivo de obter 
un cadro representativo da vida na parroquia—.

14   Falamos dunha parroquia de case corenta aldeas que desde inicios do século xx até a chegada da mina se 
mantivo sempre por riba dos 1100 habitantes, oscilando entre as 250 casas e 1176 habitantes de 1910 e as 241 casas 
e 1114 habitantes de 1975 (datos extraídos dos padróns de habitantes do Concello. Arquivo Municipal de Cerceda, 
caixas 752 a 757). Aínda que hai elementos, ritos e procesos históricos que reforzan a identidade da parroquia, o 
concepto de comunidade tal e como nós o entendemos emerxe da interacción regular entre os seus integrantes, 
e polo tanto aquí encóntrase, nun sentido histórico de tempo longo, máis próximo á realidade social de determi-
nadas aldeas ou grupos de aldeas próximas.

Encrobas antes de 1974. De onde vén a xente de Encrobas?

—Esa xente sabía. Máis do que sabíamos os que estábamos aquí. Os de aquí non 
sabíamos máis que ir ao monte cortar toxo, e metelo na corte e volvelo sacar para levalo 
á leira e…

—Algo máis saberiades.
—Sabíamos comer porque tiñamos fame [risas].15

O tópico dun mundo rural ermo de política e mesmo de historia, reproducido 
polas propias labregas e labregos, atravesou toda a investigación. Porén, a análise 
das fontes evidencia unha realidade ben distinta.

Xa desde o inicio do período histórico ao que nos achegamos, no primeiro terzo 
do século xx, temos referencias do xurdimento e da actividade de distintas entida-
des asociativas no ámbito municipal de Cerceda e particularmente na parroquia de 
Encrobas. É o caso das células de Solidaridad Gallega (1907) e Unión Campesina 
(1908), dúas das grandes organizacións agraristas daquela altura.

De ámbito municipal pero con representación de veciños das seis parroquias de 
Cerceda, a célula de Unión Campesina contaba entre os seus membros fundadores 
con tres persoas naturais e residentes en Encrobas.16 Un deles era o presidente e im-
pulsor Manuel Ríos Mosquera, cuxa actividade política non cesará até o seu asasi-
nato a mans dos golpistas en Ronda (Málaga) en 1938, onde exercía como médico.17 
A pesar de ter exercido a súa carreira fóra, desde 1918 en Ciudad Real e a partir de 
1929 en Arriate e Ronda, Ríos Mosquera non rompeu os vínculos e mantivo unha 
forte presenza tanto no ámbito familiar como na esfera social e política de Encrobas 
e Cerceda. Segundo o que puidemos extraer da consulta das fontes orais,18 tivo na 
súa parroquia natal un papel importante como difusor de lóxicas democráticas e de 
igualdade entre os labregos, na liña dos valores que defendera como líder agrarista.

Nas décadas de 1910 e 1920 fúndanse novas organizacións no ámbito municipal 
de Cerceda, mais cómpre destacar a explosión societaria que se abre no tempo da II 
República. Achegarémonos brevemente a esta realidade a partir de dúas entidades 
de ámbito parroquial que xorden neste período.

15   Entrevista a M. L., 24.04.2019.
16   Arquivo Histórico do Reino de Galicia, Fondo de Goberno Civil, Rexistro de Asociacións, 31917-9.
17   Máis información sobre a súa traxectoria no artigo do proxecto Generaciones de Plata, dispoñible en: 

<https://generacionesdeplata.fundaciondescubre.es/2013/11/12/manuel-amadeo-rios-mosquera-abegondo-la-
coruna-1884-ronda-malaga-1938/>.

18   Entrevista a M.B. (22.02.2019); entrevista a P. E. (11.04.2019).

Unha destas organizacións é a Sociedad Agraria Adelante de Encrobas,19 fun-
dada en xaneiro de 1933 e adscrita á Federación Nacional de Trabajadores de la 
Tierra,20 vinculada polo tanto á Unión General de Trabajadores. O cruzamento 
dos nomes dos impulsores cos datos do censo municipal21 fálanos da diversidade 
xeográfica na súa constitución, con representación de boa parte dos lugares da 
parroquia —algúns ben afastados, como a Lousa e a Quintán, situados nos extre-
mos—. Semella que se busca unha composición representativa, cunha unidade de 
acción edificada desde a fortaleza das diferentes casas e aldeas. Tamén podemos 
sinalar que a maior parte dos membros non coinciden con aquelas casas que acos-
tuman controlar os resortes do poder local, o que demostra de que xeito as lóxicas 
democratizadoras da República comezan a ser compartidas e construídas polas 
comunidades.

A outra entidade é a Agrupación Socialista Obrera de Encrobas, célula local do 
Partido Socialista Obrero Español (PSOE) —a única célula de partido con adscri-
ción parroquial no concello de Cerceda—, fundada en febreiro de 1933.22 Igual que a 
sociedade agraria, xorde no marco dun proceso de mobilización vinculado á defen-
sa do traballo obreiro en Encrobas, en relación coa construción de varias estradas e 
da vía de ferrocarril Coruña-Santiago. Baixo a organización destas dúas sociedades 
rexistradas en Encrobas e en coordinación coas doutras parroquias próximas e 
afectadas pola mesma problemática, os labregos manexan un variado repertorio 
de accións, desde a presentación das súas reivindicacións no Goberno Civil ou o 
recurso á prensa até os enfrontamentos abertos sobre o terreo, fronte os patróns e a 
Garda Civil. Disto último temos noticia a través da prensa xeralista en abril de 1933, 
cun motín organizado logo de que os veciños colocasen o seu problema na esfera 
pública e acudisen ao Goberno Civil en numerosas ocasións.23

Comunicó el Gobernador civil que se habían concentrado fuerzas de la Benemérita 
en Ardemil y Encrobas, en el término municipal de Cerceda, porque elementos de las 
sociedades agrarias de estos puntos pretendieron, al parecer, armar un agresivo motín 
en el cual figuraba alrededor de cuatrocientos individuos armados de hoces y palos y 
otros aperos de labranza intentando impedir que trabajasen los obreros para sustituirlos 
ellos en las obras del ferrocarril de Coruña-Santiago-Orense-Zamora. Hubo lesionados 
y la fuerza que acudió a dicho punto consiguió restablecer el orden.24

19   Arquivo Histórico do Reino de Galicia, Fondo de Goberno Civil, Rexistro de Asociacións, 31917.
20   El Obrero de la Tierra, 03.06.1933.
21   Arquivo Municipal de Cerceda, caixas 752 a 757.
22   Arquivo Histórico do Reino de Galicia, Fondo de Goberno Civil, Rexistro de Asociacións, 31917-10.
23   La Voz de Galicia, 07.02.1933; 17.02.1933; 23.02.1933; 25.02.1933.
24   El Correo Gallego, 16.04.1933.

A lectura da noticia lévanos a pensar nos motíns preindustriais estudados por 
E. P. Thompson,25 mais tamén nas fotografías de febreiro de 1977. Gavillos e fouces 
contra empresarios e Garda Civil, unha defensa real e simbólica duns obreiros que 
tamén son labregos, aos que o traballo asalariado os coloca aquí ante un novo tipo 
de conflito derivado de novos formatos nas relacións de clase. Precisamente un de-
ses traballadores, impulsor da Agrupación Socialista Obrera de Encrobas, volverá 
emerxer como unha figura relevante no proceso de organización veciñal contra a 
mina na década de 1970.

O golpe de estado de 1936, a conseguinte violencia e a instauración da ditadura 
obrigaron a un longo período de impasse para a acción colectiva nos termos nos 
que se viña desenvolvendo nas décadas anteriores. Porén, neste tempo, a historia 
tamén acontece. Desde o punto de vista da organización formalizada podemos des-
tacar a fundación da mutua gandeira La Primera de Encrobas, en 1940, participada 

25   Edward P. Thompson: Customs in common, New York: The New Press, 1993.

Imaxe 2. Enfrontamentos nos montes de Encrobas con motivo das tentativas de expropiación, 
15.02.1977. Fotografía realizada por Xosé Castro para La Voz de Galicia e cedida por el para a súa 
reprodución neste artigo.

por persoas activas no movemento político e asociativo no tempo da República.26 
De xeito menos formalizado tamén detectamos outros procesos de organización 
veciñal, por exemplo, no marco dun conflito pola propiedade e uso dos montes 
abertos do Xalo, a mediados de século.27 Debido ao seu interese no marco desta in-
vestigación, deterémonos no proceso de acción colectiva vinculado ao xurdimento 
da primeira explotación mineira da que temos noticia en Encrobas, preámbulo do 
que acontecería no contexto da transición democrática.

Desde 1957, o empresario Epifanio Campo Núñez contaba cunha concesión 
para a explotación de caolín no límite entre Meirama e Encrobas, inscrita baixo o 
nome de Vulcano. En 1966, esta actividade deu inicio ao que é, até onde sabemos, 
o primeiro proceso de expropiación de terras no val vinculado a unha concesión 
mineira. De acordo co anuncio publicado na prensa polo distrito mineiro a princi-
pios de outubro, as expropiacións afectarían a 21 parcelas repartidas entre as dúas 
freguesías.28

No prazo de alegacións aberto, a veciñanza presentou a súa resposta ante o 
Gobernador Civil. Entre os dezanove asinantes das alegacións, un número que 
practicamente coincide co de persoas afectadas, recoñecemos veciños das dúas 
parroquias. Os argumentos presentados coinciden en boa medida cos que serán 
esgrimidos ante o proxecto de FENOSA unha década máis tarde: o grande valor e 
a fertilidade das terras do val, a obriga de emigrar en caso de que a expropiación 
se confirme, a importancia da produción agraria ou o recurso á xustiza social. 
Ademais, os veciños fundamentan a súa protesta no escaso número de empregos 
ofrecidos pola industria e mais na falta de adecuación da explotación aos motivos 
polos que lle fora outorgada a concesión, e nos que podería descansar agora a de-
claración de interese xeral que faría efectivas as expropiacións.

Como resposta ao escrito dos veciños, o 15 de novembro o enxeñeiro xefe do 
distrito mineiro coruñés envía unha misiva ao Gobernador Civil na que anuncia o 
aumento de postos de traballo e incremento da inversión e da xeración de riqueza. 
A pesar disto, o día 9 de xaneiro de 1967 o Goberno Civil informa «desfavorable-
mente» á Dirección General de Minas y Combustibles de Madrid acerca do proceso 
de expropiación.29

Semella que o discurso que funcionará tan ben na esfera pública a finais dos 
70, mobilizando multitude de colectivos e xerando solidariedades nas capas máis 
diversas da sociedade galega, xa tiña precedentes naquela altura. Sería reformulado 

26   Arquivo Histórico do Reino de Galicia, Fondo de Goberno Civil, Rexistro de Asociacións, 32135-10.
27   Conflito referido en distintas entrevistas, como as de M.L. (24.04.2019) e J.M.B. (25.04.2019).
28   La Voz de Galicia, 02.10.1966.
29   Arquivo Histórico do Reino de Galicia, Fondo de Goberno de Civil, G-3767.

Imaxe 4. Fotografía aérea do val de Encrobas. Fonte: PNOA 2004-2007.

Imaxe 3. Fotografía aérea do val de Encrobas. Fonte: Voo Americano Serie B 1956-1957.

e amplificado, mais alí estaba. Cómpre tamén pór en destaque a capacidade organi-
zativa da veciñanza, aínda en pleno franquismo e sen apoio externo, para utilizar as 
armas de que dispón e elevar as súas reivindicacións ás instancias correspondentes 
de cara á consecución dos seus obxectivos.

Mais co caolín apareceu o lignito. A comezos dos 70, a prensa informa dun-
ha serie de sondeos do Instituto Geológico Minero nos que se rexistran «ligni-
tos en cantidad apreciable y de gran calidad» que abarcarían «todo el valle hasta 
Laracha».30 En 1974, FENOSA compra a Epifanio Campo os dereitos de explotación 
da futura mina de lignito de Encrobas por uns 900 millóns de pesetas. No verán do 
mesmo ano, o goberno franquista aproba o decreto «de utilidad pública» no que se 
declara a zona «de interés preferente», o que chegado o caso permitiría a Lignitos 
de Meirama S.A. (LIMEISA), a filial de FENOSA constituída para o proxecto, a 
expropiación forzosa e de urxencia.31

30   La Voz de Galicia, 19.09.1972.
31   Daniel Lanero Táboas, o. cit., p. 161.

Imaxe 5. Fotografía aérea do val de Encrobas. Fonte: PNOA 2020.

Encrobas despois de 1974. Medio século de conflitividade socioambiental

As tres fotografías aéreas que amosamos a continuación presentan, a vista de paxa-
ro, as profundas transformacións das últimas décadas. De val agrícola a mina a ceo 
aberto. De mina a ceo aberto a lago artificial. A súa observación é un bo punto de 
partida para aproximarnos á dimensión deste conflito socioambiental, consubstan-
cial á vida en Encrobas desde a década dos 70. A orixe da conflitividade encóntrase 
no proxecto de explotación dunha serie de recursos do territorio que colide coas 
lóxicas de manexo e aproveitamento por parte dos veciños, e que mesmo ameaza 
a supervivencia das casas, das aldeas e da propia comunidade. Mais as problemáti-
cas, os lugares afectados, os actores ou as conxunturas foron mudando ao longo do 
tempo, e con eles tamén mudou o desenvolvemento do conflito.

Para este longo período definimos catro ciclos con maiores niveis de mobiliza-
ción. O primeiro esténdese entre 1974, cando FENOSA compra os dereitos de ex-
plotación da futura mina de lignito e o goberno franquista asina o decreto de uti-
lidade pública, e 1982, ano no que se efectúan os últimos decretos de expropiación 
vinculados a esta fase e comeza a funcionar a central térmica. Aquí, a fortaleza 
comunitaria xunto coa enorme presión social obrigan a empresa a sentar no Go-
berno Civil da Coruña para negociar cunha comisión formada por cinco veciños, 
asesorada polo avogado Andrés Salgueiro32 e apoiada por varios cadros das CC. LL. 
A estrutura de oportunidades políticas e os marcos de acción colectiva axudan a 
entender o resultado da loita, pero cómpre tamén incluír no cadro a capacidade 
da comunidade e a súa cultura organizativa. Aínda que a loita non deu pé á pa-
ralización do proxecto nin ao traslado de poboación, cuestión que estivo na mesa 
de negociación coa empresa, si significou un importante incremento dos prezos de 
terras e casas, a acceso preferente a postos de traballo ou a pensións para os máis 
vellos, entre outras melloras.

A segunda fase xorde da ampliación da mina, que atinxe un bo número de al-
deas non incluídas nos primeiros planos; entre elas Gontón, onde se encontraban a 
vella igrexa románica (s. xii) e o cemiterio. Delimitamos este ciclo entre 1992, cando 
detectamos un incremento da mobilización e da proxección pública da protesta, 
antes de que a Xunta de Galicia asine un novo decreto de expropiación forzosa,33 e 
1997, ano en que se inaugura o novo complexo parroquial. Mais tamén detectamos 
un forte crecemento da actividade da asociación veciñal nos anos anteriores, en 

32   Vinculado durante a transición democrática a formacións da esquerda nacionalista como o Partido Socia-
lista Galego (PSG) ou o Partido Obreiro Galego (POG), Andrés Salgueiro participou como avogado dos distintos 
afectados nas tres principais fases do conflito e foi chave no enfoque das negociacións.

33   La Voz de Galicia, 01.07.1993.



15. Moito máis que 1977. A dimensión histórica do conflito de Encrobas desde a memoria…	 | 213

relación coa grave situación das aldeas debido á actividade mineira —como sinala 
Scott, para comprender a mobilización é preciso ir alén dos picos de conflitivida-
de e estudar o que sucede «between revolts»34—. Cun contexto sociopolítico moi 
distinto e case sen intervención de aliados externos, a loita organizada dos veciños 
obriga á empresa a negociar cunha nova comisión no Goberno Civil. Conseguen 
a mellora dos prezos de venda e doutras condicións propostas pola empresa, mais 
tamén o traslado da igrexa e do cemiterio cando xa estaba acordada a súa demoli-
ción polas institucións competentes, o que significa a supervivencia simbólica da 
comunidade no marco da súa desaparición física.

O terceiro ciclo está vinculado á contaminación provocada pola central térmica, 
que afectou principalmente á aldea da Lousa, localizada ao pé das chemineas, o que 
incumpría a lexislación vixente xa no tempo da instalación. Sen o nivel de tensión 
concentrada que presentan os casos anteriores, a problemática está latente desde a 
entrada en funcionamento da central no inicio da década de 1980 até o seu feche en 
2020. O auxe da conflitividade rexístrase nos 2000, especialmente en torno a 2007, 
cando finaliza a exploración de lignito e se anuncia a continuidade da central con 
carbón importado dunha mina sudafricana. En febreiro dese ano fórmase a Aso-
ciación de Veciños e Veciñas da Lousa-A Outra Cerceda,35 popularmente coñecida 
como a comisión, que consegue certas melloras que minimizan os problemas de 
contaminación ambiental e acústica.

O cuarto ciclo de mobilización e acción colectiva abriuse en 2019, cando logo 
do feche da térmica foron presentados novos proxectos industriais vinculados á 
produción de enerxía —parques eólicos, planta de hidróxeno verde, planta de bio-
gás e central hidroeléctrica reversible—, que están alimentando unha vez máis a 
reactivación social e comunitaria.

Reflexións desde a historia, a memoria e a experiencia colectiva

En varios conflitos ao longo de todo o século rexistramos a participación de de-
terminadas aldeas, casas e individuos que serán de novo relevantes a partir dos 
anos 70, nun conflito socioambiental no que se reactivan ligazóns comunitarias 
e se recuperan repertorios e discursos que xa foran de utilidade no pasado. É por 
isto que podemos situar como factor explicativo de primeira orde o concepto de 

34   James C. Scott: Weapons of the weak: everyday forms of peasant resistance, New Haven: Yale University 
Press, 1985.

35   Entrevista a J. C. (18.10.2019).

experiencia colectiva no sentido exposto por E. P. Thompson,36 que aquí se substan-
cia no desenvolvemento de traxectorias de socialización política e na construción 
dunha cultura da mobilización e da organización propia.

No transcurso da investigación chegamos a coñecer que Jesús Villamisar, o 
membro máis vello da comisión formada na primeira fase do conflito con FENO-
SA para representar a veciñanza nas negociacións, era o fillo vinculeiro de Felipe 
Villamisar Méndez, militante da ORGA e alcalde republicano de Cerceda entre 1931 
e 1936. Por outro lado, en varias entrevistas emerxeu a figura de Antonio Barbeito 
Varela debido ao seu papel no proceso de organización veciñal fronte ás primeiras 
tentativas de expropiación. O seu nome éranos familiar: ficara rexistrado nos ar-
quivos como impulsor da Agrupación Socialista Obrera de Encrobas (1933) e das 
loitas polo traballo que tiveran lugar durante a II República. Máis de catro décadas 
despois, a pesar da súa idade avanzada e de non residir na parroquia, non sendo 
polo tanto un dos principais afectados pola problemática, tivo un relevante grao de 
implicación, alimentado pola súa ascendencia social:

Ía sempre ás reunións, e ao monte cando había que ir. E el vivía na Coruña pero viña 
axudar sempre, a todo.37

Importante no sentido… Se hai alguén bo na vida… El non necesitaba loitar por 
nada. Importante por ser alguén a quen lle fas caso. Que non é unha persoa revolucio-
naria, que é pacífica, pero que salta cando ten que saltar.38

No que respecta ao repertorio da acción colectiva, o papel dos aliados externos, 
particularmente das CC. LL., está sen dúbida vinculado coa organización de distin-
tas formas de protesta que serviron para exercer presión sobre a empresa e as insti-
tucións públicas, como a grande manifestación da Coruña de agosto de 1976. Porén, 
as conexións entre os acontecementos rexistrados pola cámara de Xosé Castro en 
1977 coas loitas referidas na prensa dos anos 30, e probablemente con outros proce-
sos de conflitividade anteriores, é evidente, dando conta dun repertorio que tamén 
se nutre de prácticas asentadas na historia e na experiencia das comunidades. O 
descoñecemento daquelas loitas polo traballo por parte das persoas entrevistadas 
é unha proba do borrado da memoria política que significou a ditadura franquista, 
un proceso amplificado no rural pola asunción do tópico do labrego como un ser 
non político. Porén, á luz das probas, a transmisión existiu: os fíos da memoria 
técense de forma sutil, mais resistente.

36   Edward P. Thompson: The making of the English working class, New York: Vintage Books, 1966.
37   Entrevista a F. M. (12.04.2019).
38   Entrevista a M. B. (22.04.2019).

Grazas a esas imaxes tamén puidemos colocar no seu lugar o papel das mu-
lleres, ausentes nas fontes documentais oficiais. A súa posición en primeira liña 
da loita pode relacionarse cunha cuestión estratéxica, en relación coa atenuación 
das consecuencias legais, tal e como se recolle noutras análises e afirmaron varias 
das protagonistas nas entrevistas realizadas. Mais a forma na que defenden a terra 
tamén ten unha explicación simbólica e material, derivada do seu rol de xénero e 
da función atribuída como gardiás da casa e da comunidade, elementos nos que 
residen as bases da reprodución social na cultura labrega.

Desde o punto de vista organizativo, a constante que observamos en cada unha 
das fases do conflito socioambiental é a organización dos afectados en torno ás 
comisións, é dicir, grupos reducidos de veciños escollidos para representar os in-
tereses xerais nos procesos de negociación ou de cara a comunicación social. Non 
é preciso dicir moito da dificultade para construír un programa de reivindicacións 
comúns dada a enorme heteroxeneidade interna, cun amplo rango de realidades 
socioeconómicas e tamén distintos graos de afectación polas expropiacións nas 
sucesivas fases do conflito. Co paso das décadas, tamén entraría en xogo a diver-
sidade de relacións entre os afectados e a empresa, xa que moitos deles acabarían 
recibindo coaccións debido á súa condición de traballadores, tal e como se recolleu 
en numerosas entrevistas.39

A defensa da comunidade como referente para a mobilización fica patente desde 
o punto de vista simbólico nas distintas etapas do conflito. Mais tamén emerxe o rol 
da comunidade como entidade tanxible, por exemplo, cando analizamos a escolla 
dos integrantes das sucesivas comisións veciñais. Isto dá conta do obxectivo de 
acadar un alto grao de representatividade coa participación de persoas de diferente 
nivel socioeconómico, dentro da diversidade interna existente, e procedentes das 
distintas aldeas afectadas, que non deixan de ser tamén comunidades diversas e 
heteroxéneas.

Por outro lado, a nivel discursivo e estratéxico puidemos rexistrar fortes liñas 
de continuidade nas dinámicas da acción colectiva ao longo dos últimos cincuenta 
anos, en boa medida definidas pola transmisión de coñecementos e pola constru-
ción de solidariedades entre as distintas casas e aldeas afectadas en cada etapa. Mais 
a análise histórica nun tempo máis longo permitiunos descubrir problemáticas 
anteriores, como a relativa á explotación mineira de caolín que se desenvolveu a 
partir da década dos 50, e chegar a conclusións de maior transcendencia. Os ele-
mentos fundamentais dos discursos esgrimidos nos primeiros anos do conflito con 
FENOSA, que tiveron unha enorme transcendencia política e social na transición 

39   Entrevistas a L. B. (19.07.2019) e a J. C. (18.10.2019), entre outras. 

democrática, xa tiñan unha traxectoria endóxena, alimentada no desenvolvemento 
das dinámicas de mobilización e de organización comunitarias en diferentes con-
textos e ante distintas ameazas.

A partir do noso estudo podemos afirmar que no seo da comunidade existían 
experiencias de sociabilidade, de formación política e de acción colectiva previas 
que influíron na capacidade e na fortaleza da veciñanza nos primeiros anos deste 
conflito socioambiental. Tamén que neste lugar se forxou, no transcurso das últi-
mas décadas, unha cultura da organización, da mobilización e da resistencia par-
ticular, que ten moito a ver co reforzamento da comunidade a pesar da destrución 
física e mais coa (re)construción dunha nova identidade colectiva. As aldeas que 
seguen en pé, hoxe cunhas poucas ducias de habitantes, rexistran dúas entidades 
formalizadas: a Asociación de Veciñas e Veciños Encrobas Viva, herdeira da Aso-
ciación de Veciños e Veciñas da Lousa-A Outra Cerceda, que fora fundada en 2007 
para loitar contra a contaminación xerada pola central térmica; e a Asociación de 
Mulleres Rurais de Encrobas, principal catalizadora da vida asociativa na parro-
quia. Preguntada sobre o peso desta historia, unha veciña participante en ambas 
asociacións afirmou:

Nun problema colectivo o ideal é xuntarse e pelexar todos polo mesmo. Que eu teña 
vivido iso? Pois quizais me axudou, claro, porque dá coraxe; vés que as cousas se non 
se pelexan non se conseguen. Velo. Quizais todo iso me dese coraxe, e a todos nós.40

A historia da mobilización e da acción colectiva é unha historia construtiva, 
xeradora de experiencias pero tamén de expectativas, dous conceptos esenciais 
para entender a capacidade de organización e de acción dos individuos e das comu-
nidades. E a memoria colectiva, patrimonio desas comunidades con historia, pode 
ser o factor que desencadee novos ciclos de mobilización. Na primeira asemblea na 
que a veciñanza de Encrobas debateu os novos proxectos industriais, en novembro 
de 2019, un dos asistentes interveu para afirmar, desde a memoria e a experiencia, 
que «aquí algúns xa fomos á batalla. E estamos por volver».

40   Entrevista a M. P., 18.02.2019.

Colección Piedras Angulares

O mundo no que se asinou o pacto de Galeusca en 1923 é moi distinto 
do de hoxe. Máis de cen anos despois, cómpre mirar ao pasado para 
revisar as traxectorias dos distintos proxectos de construción nacional 
que convivíron no interior dos estados europeos, de maneira máis ou 
menos con� itiva.

Esta obra colectiva é unha revisión histórica das nacións, das propos-
tas políticas e dos pasados incómodos e con� itivos en Galiza, Euskadi e 
Cataluña. Desde unha perspectiva plural, pensada en Europa e no mun-
do, reúne investigadores e investigadoras  que responden a preguntas da 
historiografía actual: Como se construíron estes proxectos nacionais? 
Que con� ictos articularon este século dende Galeusca? De que maneira 
lidiaron cos pasados incómodos e traumáticos? Que nos ofrece a histo-
ria para o presente e futuro destas propostas políticas?

